
Фатих Кәримнең сугыш чоры иҗаты
     Теманың актуальлеге. 1941 елда сугыш башлангач, халык белән беррәттән, язучылар да сугышның алгы сафында булдылар. Ватан өчен изге көрәшкә күтәрелгән кешеләр арасында шагыйрь Фатих Кәрим дә бар иде. Ул сугышның беренче көннәреннән үк ялкынлы шигырьләр иҗат иттте. Аның һәр шигырендә җиңүгә ышаныч, фашизмга чиксез нәфрәт, Туган илгә мәхәббәт яңгырый. Фатих Кәрим – әдәбиятыбызда тирән эз калдырган шагыйрьләрнең берсе буларак билгеле. Шагыйрьнең сугыш чоры иҗаты әдәбият галимнәре тарафыннан өйрәнелсә дә, әлеге тема бүгенге көндә дә актуаль булып кала. Ф.Кәрим шигырьләре безне туган илебезне яратырга, авырлыкларны җиңәргә, батырлыкка, кыюлыкка өйрәтә.

     Теманың өйрәнелү дәрәҗәсе. Фатих Кәримнең тормыш юлы һәм сугыш чоры иҗаты әдәбият галимнәре тарафыннан күптәннән өйрәнелеп килә.  З.Мәҗитовның “Фатих Кәрим: тормыш һәм иҗат юлы” дигән китабы 1963 елда дөнья күрә [6:172]. 1969 елда С.Хәкимнең “Үлем турында уйлама” дигән мәкаләсе басылып чыга [8:166]. И.Юзеев [9:172], Г.Минский [7:176], Ә.Еники [2:165] һ.б. төрле елларда басылып чыккан мәкаләләре дә шагыйрь иҗатын тулыландыра. Озак еллар дәвамында өйрәнелмәгән лагерь, төрмә чоры иҗаты да соңгы вакытта әдәбият белгечләре тарафыннан лаеклы бәяләнә. 

     Хезмәтнең максаты һәм бурычлары. Хезмәттә Фатих Кәримнең тормышына һәм сугыш чоры иҗатына күзәтү ясау максат итеп куелды. Әлеге максатка ирешү өчен түбәндәге бурычлар билгеләнде:

· Фатих Кәримнең тормыш юлын һәм сугыш чоры иҗатын өйрәнү;

· Шагыйрьнең сугыш чоры авырлыкларын җиңүгә омтылуын аңлату;

· Шагыйрь иҗатында туган илне ярату хисенең дәрәҗәсен күрсәтү;

· Ф.Кәримнең сугыш чоры иҗатында батырлык темасын ачуын билгеләү.

     Хезмәтнең төзелеше. Хезмәт кереш өлешеннән, ике бүлектән, йомгак һәм әдәбият исемлегеннән тора. 

Беренче бүлек

     Татар поэзиясенең күренекле вәкиле Фатих Кәрим студент елларында ук әдәби иҗат эше белән җитди шөгыльләнә башлый. 1931 елның көзендә армиягә алынып, 1933 елның гыйнварына кадәр Идел буе хәрби округының Казанда татар телендә чыга торган “Кызылармияче” дигән газетада хәбәрче-корреспондент булып хезмәт итә. Армия хезмәтеннән кайткач, Ф.Кәримне Татарстан китап нәшриятенең яшьләр-балалар әдәбияты бүлегенә җитәкче итеп билгелиләр. Иҗат дәрте белән илһамланып йөргән 29 яшьлек шагыйрьне 1938 елда кинәт кулга алалар. Шул чорда аның кулъязмаларын юкка чыгаралар. 1939 елда Ф.Кәримне ун елга ирегеннән мәхрүм итәләр һәм сәяси тоткыннар лагерена озаталар. Сугыш башлангач, “үз теләге белән фронтка китәргә” тиеш дигән шарт белән аны иреккә чыгаралар. Һәм ул 1941 елның 30 декабренда фронтка китә [5]. 
     1942 елның февраленнән 1945 елның февраленә кадәр ул фронтның алгы сызыгында була. Мәскәү яныннан алып Көнчыгыш Пруссиягә хәтле сугышчан юл уза. Украинаны, Белоруссияне, Карпат илләрен азат итүдә катнаша, ике тапкыр яралана. Ф.Кәримгә сугыш дәвамында хәрби батырлыгы өчен күп тапкыр рәхмәт белдерелә. Батырлыклары өчен орден-медальләр белән бүләкләнә. Соңгы батырлыгы өчен аңа, үлгәннән соң, икенче орден – “Беренче дәрәҗәдә Ватан сугышы” ордены бирелә. Сугыш бетәргә санаулы көннәр калгач, 1945 елның 19 февралендә, Көнчыгыш Пруссиядәге соңгы сугышларның берсендә ул һәлак була. Шулай итеп, 36 яшьлек шагыйрь туган иленә әйләнеп кайта алмый.
     1941-1945 еллар арасында ул тугыз поэма, ике повесть, бер драма әсәре һәм йөздән артык исемдә шигырь иҗат итә. Шагыйрьнең бу чорда язган әсәрләре идея-эчтәлек ягыннан да югары урын алып тора. Аның поэзиясендә сугыш чорының фәлсәфәсе, фашизмга каршы көрәшкә күтәрелгән гади солдатның сугыш кырындагы батырлыгы, эчке кичерешләре сурәтләнә. Гаиләсенә, туганнарына, туган иленә булган мәхәббәт хисе, аларны сагыну хисләре эмоциональ рәвештә яңгыраш ала. Ф.Кәримнең сугыш тынган арада солдат землянкалары, окоп ышыкларында иҗат иткән лирик шигырьләре, “Гөлсем”, “Идел егете”, “Кыңгыраулы яшел гармун”, “Үлем уены”, “Партизан хатыны” поэмалары, “Тимер һәм тимерче” кебек балладалары сугыш чоры татар поэзиясенең иң югары ноктасын тәшкил итәләр.
     Ф.Кәримнең балалар өчен язган әсәрләре арасыннан “Пионерка Гөлчәчәккә хат”, “Үлем уены”, “Гөлсем” һ.б. поэмалары – балалар әдәбиятының гүзәл үрнәкләре булып тора. Шагыйрьнең “Яз җитә”, “Күбәләк”, “Кемгә сөйлим серләремне”, “Кайтыр әткәң” кебек шигырьләренә композиторларыбыз көйләр дә язган.

     Ф.Кәримгә багышлап татар шагыйре Гали Хуҗиев “Гражданин, солдат, шагыйрь” исемле поэмасын яза. Поэмада шагыйрьнең бөеклеге, батырлыгы белән бергә аның үлемсезлеге дә яңгыраш ала.

                     Син үлмәдең, дустым!

                     Син үлмәдең, шагыйрь, яшисең.

                     Синең гомерең – илең өчен яну,

                     Ә җырларың – гомер чәчәгең.

                     Безнең йөрәктәге ялкынлану 
                     Бу синең дә җирдә яшәвең, - дигән юллардан туган иле өчен утка кергән, гомерен биргән солдатның халык күңелендә онытылмыйча озак яшәячәге аңлашыла.
     Ф.Кәрим 1941 елның 3 декабрендә иреккә чыгарылгач, фронтка китәр алдыннан берничә көн гаиләсе – хатыны һәм балалары белән бергә була. Кечкенә кызы Ләйлә язып калдырган истәлекләр буенча, шагыйрь бу чорда “аз гына булса да гаилә җылысын тоеп, күңел әрнүләрен баса” [5]. Ул гаиләсе белән икенче мәртәбә 1942 елда очраша. Яраланып, госпитальгә кергәч, аны бераз гына вакытка Казанга сәламәтлеген ныгытырга кайтаралар. Бу чорда ул тулысынча иҗат эшенә бирелгән. Югарыда билгеләп узганча, сәламәтлеге начарланган шагыйрь, сугыш тәмамланыр алдыннан һәлак була. Үлем турындагы хәбәрдән алда хатыны Кадрия посылка белән аның шәхси әйберләрен ала. Анда шинель, итек, “немецча-русча кесә сүзлеге”, хатлар, фоторәсемнәр була [4:15]. Шуннан соң гаиләдә шагыйрьнең һәлак булганлыгын аңлыйлар.

Икенче бүлек

Шагыйрь иҗатында туган җирне ярату хисе һәм батырлык
     Фатих Кәрим – бөек Ватаныбызның тугрылыклы солдаты, үз иле, туган җире, туган туфрагы өчен чын күңеленнән кайгыртучы батыр сугышчы, кайнар йөрәкле шагыйрь. Фашизмга каршы авыр көрәш көннәрендә ул җырны байрак итеп күтәрде. Аның һәр шигырендә җиңүгә ышаныч, фашизмга чиксез нәфрәт, Туган илгә мәхәббәт яңгырый. Ул җиңү киләчәгенә өметләнеп кенә калмый, ә чын күңеленнән ышана. Сугышка киткәндә язган “Ант” шигырендә ул үзенең гаиләсен – хатынын, балаларын, якыннарын, туган илен сакларга ант итүен белдерә. Шигырьдә язган антына тугрылыклы булып кала да. Бу вакытта аның олы кызы Адага алты, кече кызы Ләйләгә бары дүрт яшь кенә була [5].Сугышка киткәндә ул “шушы балалары өчен” бер адым да артка чигенмәскә ант итә. Шагыйрь ана, бала, туган ил кебек сүзләргә бөек мәгънә сала. Изге җирен сакларга ант иткән юллар шигырьдә кабатланып килә. Әлеге кабатлаулар шагыйрьнең күңел хисләренең ни кадәр тирән булуын белдерәләр. 

                          Синең өчен, шушы балам өчен, 
                          Нәселем өчен, Туган ил өчен,

                          Мылтык тотып баскан җиремнән

                          Бер адым да артка чигенмәм, - дигән юллар аша ана, бала, Туган ил – солдат йөрәгенә иң якын, иң кадерле образ булып урнашуын аңлыйбыз. Солдат аналар һәм балалар бәхетле яшәсен өчен, туган җире тыныч булсын өчен утка керә. Шагыйрьнең сугыш башында ук фашизмга каршы көрәшкә чакырган шигырьләре миллионлаган совет кешеләренең йөрәк хисе, ант сүзе булып яңгырый. Антына тугрылыклы булып калган шагыйрь Ватан азатлыгы өчен үзенең гомерен бирә. 

     Туган ил өчен гомерен дә жәлләмәве шагыйрь иҗатында кызыл җеп булып сузыла. “Ватаным өчен” шигырендә дә ул Ватан өчен үлемнең үкенечле булмавын билгеләп үтә. Матур дөньяны, кояшны, ал чәчәкле болыннарны ташлап китү аяныч булса да, шагыйрь өчен җиңүче булып дөньядан китү бөеклек ул. Әлеге шигырьне укыганда да күңелдә моңсулык туа. Шушы матур дөньяны ташлап киткән шагыйрьнең  кыска гомере бик жәл.

                        Кала дөнья, кала бар матурлык,

                        Ал чәчәкләр кала болында,

                        Чәчәкләргә төренеп эзем кала,

                        Җырым кала үткән юлымда, - дигән юллар күңелгә тәэсир итә.

     Әлеге юллар беркадәр Муса Җәлилнең “Җырларым” шигыре белән дә  аваздаш. Ике шагыйрь дә үзләренең “җырларын”а яшәү мәгънәсе сала. Шул “җырлар” – шигырьләре аларны җиңәргә, батырлыкка, кыюлыкка өйрәтә. Иң авыр вакытларда да күңелләрендә яшәү өмете уята.

     Шагыйрь иҗатында фашистларның ерткычлыгын, явызлыгын ана һәм бала язмышында күрсәтү дә үзәк өзгеч юлларда бирелә. “Гөлсем” поэмасындагы 

                         Көлә доктор, сыйпап пеләшен:

· Бик беләсең килсә, менә шул –

Яра ямау өчен, балаңның

                         Бераз тиресен тунап аламын, - дигән юлларда гына да вәхшилек, кансызлык, фашист докторының күңелендәге ерткычлык ачыла. Поэма 1941-1942 елларда языла. Поэмада фашистларның вәхши йөзләрен, явызлыкларын чагылдыра. Шагыйрь фашистларны рухи яктан көчсез итеп күрсәтә. Доктор баланы җәзалый, бала анасы Гөлсемне рәнҗетә. Ана каршысында баланың тәнен туплау күренеше – фашистның соң дәрәҗәдә вәхшилеген раслый. Поэма ахырында Гөлсем үз баласын җәзалаган фашистны буып үтерә. Фашист эшләгән җинаяте өчен җәзасын да ала. Поэмада Гөлсем образы аша, шагыйрь нык характерлы, түзем һәм батыр татар хатын-кызы образын сурәтли.  
     “Партизан хатыны” поэмасында да вакыйгалар фашист-ерткычларның чын йөзен бөтен дөньяга фаш итәрлек дәрәҗәдә көчле итеп бирелгән. 

                         Сыны гына түгел, сулышы да

                         Сине хәтерләткән улыңның

                         Күкрәгенә немец хәнҗәр кадап,

                         Каерып алды ана кулыннан, - дип яза шагыйрь фашизмга карата чиксез нәфрәт белдереп. Ф.Кәрим бер гаебе булмаган аналар һәм балалар язмышы өчен борчыла. Аларның яклауга мохтаҗ икәнлекләрен укучыга җиткерә. Нинди генә шигырен алсак та, шагыйрьнең аналар һәм балалар язмышы өчен борчылганлыгын күрәбез. Әлеге поэмада да хәсрәте көчле булса да, фашист алдында баш имәгән ана образы белән очрашабыз.

                         Кулымны кис, күзләремне чокы

                         Башымны яр, мә, өз телемне,

                         Бер сүз көтмә, мин иремне сатсам

                         Бу бит сату Туган илемне, - ди ачы хәсрәт кичергән ана кыюланып. Ана һәм бала язмышы үлем белән тәмамлана. Шулай да ана батырлык эшләп үлә. Аның фашист каршысындагы кыюлыгы үзе батырлык. 

     Шигырь һәм поэмалардан күренгәнчә, аналар һәм балалар җирдә тыныч яшәсеннәр өчен, Ф.Кәрим үзенең гомерен дә кызганмый. Утка кергәч, исән чыкмаячагын аңласа да, ул оптимистик рухта иҗат итә. Гомерен озынайту өчен ул иле турында уйлый. Җиңүнең киләчәгенә өметләнгән шагыйрь фашизмның җиңелүенә ышана:
                             Фашист илгә үлем генә китерә,

                              Фашизмның таңы, язы юк –

                              Яшен уты белән күккә язып әйтәм:

                              Язы юкның яшәү хакы юк!

                              “Фашизмның язы юк!”

     Сугыш башланган көннәрдә Ватанын, Туган илен сакларга ант иткән шагыйрь соңгы көненә кадәр антына тугрылыклы булып кала. Һәм ул фашизмның яшәргә хакы юклыгын, нәфрәтен катгый рәвештә белдерә.   

Йомгак

     Сугыш башланганнан алып, соңгы көннәренә кадәр ут эчендә йөргән шагыйрь кулыннан каләмен төшерми. Аның шигырь һәм поэмаларында сугыш афәте, фашизмга нәфрәт хисе, ана һәм бала язмышы, хатын-кызның кыюлыгы, батырлыгы, туган илне ярату, җиңүгә ышаныч кызыл җеп булып сузыла.

     Сугыш башлаанганда туган илен сакларга ант итеп, шагыйрь “Ант” шигырен иҗат итә. Һәм ул шигырендә язылган антына соңгы көненә кадәр тугрылыклы булып кала. Туган илен, аналарны һәм балаларны саклау өчен ул җанын да кызганмый. Шагыйрьнең “Ватаным өчен” шигырендә дә туган илне ярату хисе үзәккә куелган. 

     “Гөлсем” һәм “Партизан хатыны” поэмаларында исә, ана һәм балаларның фаҗигале язмышын сурәтләү белән бергә, фашист алдында хатын-кызның кыюлыгы, батырлыгы да билгеләп үтелә. Әсәрләрдә бала хәсрәте күргән аналарның фашизмга нәфрәте, куркыныч алдында югалып калмаулары, кыюлыклары, батырлыклары сурәтләнә. Шагыйрь шул рәвешле үз иленең кыю кызлары, батыр аналары образларын иҗат итә.
     Сибгат Хәким фашистларга тирән нәфрәт белдергән шагыйрь турында хаклы рәвештә болай ди: “Фатих Кәримдәге ярсу, хыялый моң Бөек Ватан сугышы чорында шулай ташый икән, гаҗәп түгел, чөнки ил язмышы шагыйрьнең язмышы аша уза” [8:163].

     Нәтиҗә ясап әйткәндә, сугыш Фатих Кәримне көрәшче-шагыйрь итте, сугыш аны үлемгә этәрде. Антына тугрылыгы исә, шагыйрь исемен мәңгеләштерде. 

